КАНОН СВЯТЫМ ЧУДОТВОРЦАМ БЕЗСРЕБРЕНИКАМ КОСМЕ И ДАМИАНУ,

ИЖЕ ОТ АСИИ
Память 1/14 ноября.

(творение Иоанна Дамаскина)

Краегранесие: Песньми почитаю мудрыя безсребреники.

Глас 1-й

Песнь 1

Ирмос: Поим, вси людие, от горькия работы фараони Израиля Изменшему и во глубине морстей ногами немокрыми Наставльшему песнь победную, яко прославися.

 Припев: Святии безсребреницы Космо и Дамиане, молите Бога о нас.

От благодати Начальныя Троицы двоица чудная и честная свещаема, всем исцеления приходящим верно подает, присно источающи.

Святии безсребреницы Космо и Дамиане, молите Бога о нас.

Тайноучими живоносным словесем, яко светила в мире возсиявше, страстную мглу удобь разгоняете теплотою веры, всеблаженнии.

Слава: Закону покаряющеся Спасову, всеславнии, сладострастие убо плотское отринуша; добродетельными же душами светлейше просвещающеся, в мире преизяществоваша досточуднии.

И ныне: Во всего человека в Твою утробу вселивыйся, Богомати, неизреченне облечеся, из Отца возсиявый Сын безлетне Пребожественный; Тому воспоим, яко прославися.

Песнь 3

Ирмос: Утверди мене, Христе, на недвижимом камени заповедей Твоих и просвети мя светом лица Твоего, несть бо свят паче Тебе, Человеколюбче.

Святии безсребреницы Космо и Дамиане, молите Бога о нас.

Врачеваний источники, даров же Божественных струи, невещественнаго света светлейшая приятелища вси достойне воспоим.

Святии безсребреницы Космо и Дамиане, молите Бога о нас.

Яко телесныя и душевныя врачующе страсти, и болезни приходящих к вам, всечестнии, усердно ныне яко благодетелие исцеляете.

Слава: Плодными добродетельми украшаеми, всяку тлеемую сладость житейскую яве отразисте, к Божией доброте непрестанно взирающе.

И ныне: В виде нашем прежде невидимый явися, о Богородительнице, стекшуся с плотию Божеству во утробе Твоей пресвятей, Богоневесто.

Седален, глас 8-й

От источника бездны, Иисуса, чудес струи благолепно почерпше, святии, тайными тучами, страстей мрачныя облаки отгоняете и недугующим человеком исцеления подаете. Тем, получивше здравое веселие вами, преславнии, удивляеми, зовем: богоноснии безсребреницы, молите Христа Бога согрешений оставление даровати празднующим любовию святую память вашу.

Слава, и ныне, Богородичен:

Яко всенепорочная Невеста Творца, яко неискусомужная Мати Избавителя, приятелище яко сущи Утешителя, препетая, беззаконию мя суща скверное обителище и бесом игралище в разуме бывша, потщися от тех злодейства мя избавити и светлое жилище добродетелей соверши, светоносная, нетленная, отжени облак страстей и вышняго причастия сподоби, и света невечерняго молитвами Твоими.

Песнь 4

Ирмос: Разумех, всесильне, Твое смотрение и со страхом прославих Тя, Спасе.

Святии безсребреницы Космо и Дамиане, молите Бога о нас.

Речению Божественному яве возследующе, не злата блистания, ниже сребра, Божественнии, стяжаете.

Святии безсребреницы Космо и Дамиане, молите Бога о нас.

Сияюще Божественными чудесы, безсребреницы вся благодетельствуют, благодать подающе.

Слава: Врачеве мудрии показастеся страстей болезнем, исцелительныя руки простирающе.

И ныне: Да заланитствятся ныне лица, Богородицу Тя не исповедающих, пречистая Владычице.

Песнь 5

Ирмос: От нощи утренююще, поем Тя, Христе, Отцу собезначальна и Спаса душ наших, мир мирови подаждь, Человеколюбче.

Святии безсребреницы Космо и Дамиане, молите Бога о нас.

Яко потоки боготочныя, источаете верным благодеяния воды, душевныя же купно и телесныя исцеляюще недуги, славнии безсребреницы.

Святии безсребреницы Космо и Дамиане, молите Бога о нас.

Источник благодати, честнии безсребреницы, разверзающе, всем здравие раздаете, верою и любовию к вам ныне притекающим.

Слава: Светлии и всемудрии звезды, иже землю яве онебесивше подобием светлости Ангельския, непрестанно озаряют нас.

И ныне: Превысша явилася еси всех, Творца, Отцу собезначальнаго, заченши, Мати Дево, и рождши миру Спаса и Господа.

Песнь 6

Ирмос: Пророка спасл еси от кита, Человеколюбче, и мене из глубины прегрешений возведи, молюся.

Святии безсребреницы Космо и Дамиане, молите Бога о нас.

Спасительныя целители, благодетели богомудрыя, Косму же и Дамиана Божественныя, усердно да почтим.

Святии безсребреницы Космо и Дамиане, молите Бога о нас.

Целомудрие соблюдше и разумом украшени, Косма и Дамиан Божественнии со Христом радуются.

Слава: Единомудренно поживше, единодушно постничествовавше, купно врачевания подаяти нам вверени бысте. 

 И ныне: Свет неприступный родила еси плотию, Пречистая, весь мир просвещающа зарями Божества.

Кондак, глас 2-й

Благодать приимше исцелений, простираете здравие сущим в нуждах, врачеве, чудотворцы преславнии, но вашим посещением ратников дерзости низложите, мир исцеляюще чудесы.

Икос

Всякаго разума и мудрости преходит слово мудрых врачев, и всем знание подают: Высочайшаго бо благодать приемше, невидимо здравие даруют всем. Отнюдуже и мне повести благодать даровася пети, яко богоносныя угодники Христовы и служители, исцелений множество подающия, болезней бо вся избавляют, мир исцеляюще чудесы.

 Песнь 7

Ирмос: Тебе умную, Богородице, пещь разсмотряем вернии, якоже бо отроки спасе три Превозносимый, мир обнови во чреве Твоем всецел хвальный отцев Бог и препрославлен.

Святии безсребреницы Космо и Дамиане, молите Бога о нас.

Всецелы Богу богомудренне явистеся, вси Бога вместительны, мир бо весь Бога ради остависте, стопам последующе Спасовым, всеславнии, боголепне отцев Бога почитающе.

Святии безсребреницы Космо и Дамиане, молите Бога о нас.

Преестественно, врачеве всеизряднейшии, немощных язвы рукодействы таинственными вся исцеляете, лечбы спасительныя от сокровищ почерпающе Божественных и воспевающе Бога преславнаго.

Слава: Венцем Твоего царствия, Владыко, и багряницею светлою украсил еси боголепне превозлюбльшия доброту непостижную, Христе, Твоея красоты и верным благодетели общия сия показал еси.

И ныне: Востоку свыше, Пречистая, явльшуся на земли, показалася еси всеблаголепная дверь и всесветлая, мир озаряющи лучами чистоты и верным лучи чудес присно посылающи.

Песнь 8

Ирмос: В пещи отроцы Израилевы, якоже в горниле, добротою благочестия чистее злата блещахуся, глаголюще: благословите, вся дела Господня, Господа, пойте и превозносите во вся веки.

Святии безсребреницы Космо и Дамиане, молите Бога о нас.

Умерше мира сего красным и сребролюбия недуг отсекше, наименовани бысте, мудрии, всеми безсребреницы, вопиющими: вся дела, Господа пойте и превозносите во вся веки.

Святии безсребреницы Космо и Дамиане, молите Бога о нас.

Вечныя причастницы жизни бысте проявление, жизни бо тлеемыя вся остависте красная, согласне зовуще: благословите, вся дела, Господа, пойте и превозносите во вся веки.

Слава: Избави вся, Владыко Христе, лютых болезней молитвами безсребреников и сподоби присно согласне звати Тебе: благословите, вся дела, Господа, пойте и превозносите во вся веки.

И ныне: Радующеся вси вернии и благодатию укрепльшеся, иже Рождеством Твоим избавлени бывше, чистая Мати Дево, непрестанно вопием: благословите, вся дела, Господа, пойте и превозносите во вся веки.

Песнь 9

Ирмос: Тебе, светлую свещу и Матерь Божию, пречудную славу и высшую всех тварей, песньми величаем.

Святии безсребреницы Космо и Дамиане, молите Бога о нас.

Песньми мудрую двоицу света умнаго, облистающую зарю и просвещение всем подающу, непрестанно ублажаем.

Святии безсребреницы Космо и Дамиане, молите Бога о нас.

Крепость душевнаго здравия творяще верным, и телесныя врачуете вверенных вам страсти, яко спасителие, темже и воспеваеми есте присно.

Святии безсребреницы Космо и Дамиане, молите Бога о нас.

Богосветлая светила, умне небо честныя Церкве светодаяния литием ныне свет подающе, непрестанне озаряют.

Слава: От Честныя Троицы богозванная двоица похваляема, источает просящим врачеваний всем подаяния, любовию тех блажащим. 

И ныне: Тебе, света облак и святый кивот, и всесветлую дверь мысленнаго Солнца, яко Богородицу песньми величаем.

МОЛИТВА

О чудотворцы славнии, врачеве безмезднии, Космо и Дамиане! Вы, от юности Христа Бога возлюбивше и Того повеления всем сердцем соблюдающе, не врачевания токмо искусство, но паче неоскудную благодать исцеления всяких неисцельных недугов от Бога прияли еста. Отонюдуже любовию и милосердием к недугующим подвизаеми, не токмо людем, но и скотом исцеления болезней подаваете, неисчетным множеством чудес ваших весь мир наполняете и не телесныя токмо недуги исцеляете, но и верою Христовою души просвещаете, в терпении болезней укрепляете, в тяжких недузех о исправлении жития вразумляете и ко Христу покаянием привлекаете. Темже ныне и нас, припадающих к вам пред честною иконою вашею, скоро услышите: юныя дети, вашея помощи во учении книжном просящия, вашими молитвами наставите, да вашему житию ревнующе, не земное точию научение приобрящут, но паче во благочестии и правой вере выну да преуспеют. На одре болезни лежащим, человеческия помощи отчаянным, к вам же тепле с верою и усердною молитвою прибегающим, исцеление болезней вашим милостивым чудодейственным посещением даруйте. Многажды в болезни впадающия и от лютых недугов в уныние, малодушие и роптание пришедшия, данною вам от Бога благодатию в терпении утвердите и наставите, да уразумеют волю о них Божию святую и благую и сами себе и живот свой воле Христа Бога предают. В недузех сущих, о исправлении же жития нерадящих, во гресех не раскаивающихся, сердцем ожесточенных к покаянию призовите, да, немощни суще телом, здрави пребудут душею и причастницы соделаются Божия спасительныя благодати. И всех, к вам усердно прибегающих, невредимы сохраните от долгонедужия, от болезней лютых и неисцельных, от разслабления тела, от изступления ума, от смертоносныя язвы, от внезапныя смерти и мощным ходатайством вашим к Богу соблюдите в правой вере твердых, во благочестии преуспевающих, в добрых делех усердных, в молитве к Богу прилежных, да с вами вкупе сподобятся в будущем веце присно воспевати и славити всесвятое и великолепое имя Отца и Сына и Святаго Духа, во веки веков. Аминь.

